
BOSNA I HERCEGOVINA  

FEDERACIJA BOSNE I HERCEGOVINE 

ZENIČKO-DOBOJSKI KANTON  

OPĆINSKI SUD U ZENICI                                                                                                       

Broj: 43 0 St 274299 26 St  

Zenica, 29.10.2026.. godine  

 

 

Općinski sud u Zenici, sutkinja Marina Šapina, u stečajnom postupku pokretnutom po prijedlogu 

predlagatelja Toplana Zenica d.o.o. društvo sa ograničenom odgovornošću, ul. Bulevar Kralja Tvrtka 

I broj 17, Zenica, zastupan po zakonskom zastupniku Haris Polutan, direktoru društva, za otvaranje 

stečajnog postupka nad imovinom društva Toplana Zenica d.o.o. društvo sa ograničenom 

odgovornošću, ul. Bulevar Kralja Tvrtka I broj 17, Zenica, nakon ročišta za utvrđivanje uvjeta za 

otvaranje stečajnog postupka održanog dana 27.10.2026.god., odlučujući o prijedlogu  privremenog 

stečajnog upravitelja Mehmeda Vranca iz Visokog, za otvaranje stečajnog postupka nad navedenim 

pravnim licem, dana 29.10.2026.godine, donosi:   

 

R J E Š E NJ E 

 

Otvara se stečajni postupak nad imovinom pravnog lica Toplana Zenica d.o.o. društvo sa 

ograničenom odgovornošću, ul. Bulevar Kralja Tvrtka I broj 17, Zenica, MBS: 43-01-0008-19,  dana 

29.10.2026.godine, u 15,00 sati. 

 

Za stečajnog upravitelja sa liste stečajnih upravitelja se imenuje Mehmed Vranac, Gornje Rosulje 44, 

Visoko. 

 

Pozivaju se povjerioci da u roku od 30 dana od dana objavljivanja oglasa o otvaranju stečajnog 

postupka u Službenim novinama F BiH, prijave svoja potraživanja koja imaju prema stečajnom 

dužniku podnošenjem prijave Općinskom sudu u Zenici na broj: 43 0 St 274299 26 St uz uplatu 

sudske takse u iznosu od 1% od vrijednosti potraživanja, ali ne manje od 50,00 KM, niti više od 

10.000,00 KM na transakcijski račun budžeta ZE-DO kantona broj: 134-010-0000001672 kod ASA 

Banka d.d. Sarajevo, vrsta prihoda 722221, budžetska organizacija 1606001, općina 103. 

 

Podnositelji prijave uz prijavu trebaju navesti svoju firmu, sjedište, boravište, pravni osnov i iznos 

potraživanja, kao i broj svog transakcijskog računa. 

 

Pozivaju se povjerioci da stečajnog upravnika u roku od 30 dana obavijeste koja prava osiguranja 

potražuju na predmetima i imovini stečajnog dužnika, navođenjem predmeta nad kojim se potražuje 

pravo osiguranja, vrstu i razlog nastanka prava osiguranja, kao i osigurano potraživanje.  

 

Pozivaju se dužnici stečajnog dužnika da svoje obaveze bez odlaganja izmire.  

 

Ispitno i izvještajno ročište u ovom postupku zakazuje se za dan četvrtak 28.01.2027. u 9,00 sati, u 

zgradi Općinskog suda u Zenici kancelarija br. 31/II, te se na isto pozivaju povjerioci stečajnog 

dužnika koji podnesu prijavu potraživanja i stečajni upravnik.  

 

Određuje se upis zabilježbe otvaranja stečajnog postupka u Registar društava kod stečajnog dužnika 

koji se vodi pod MBS: 43-01-0008-19, te oznake „u stečaju“ uz naziv stečajnog dužnika, a u rubrici 

„lica ovlaštena za zastupanje subjekta upisa“ umjesto imena i prezimena direktora upiše ime i prezime 

stečajnog upravnika. 

O b r a z l o ž e nj e 

 

Predlagatelj kao stečajni dužnik je po zakonskom zastupniku ovom sudu podnio prijedlog za 

otvaranje stečajnog postupka 12.06.2026. godine, te je dostavio dokaze platežne nesposobmosti 

stečajnog dužnika. 

 

Rješenjem ovoga suda br. 43 0 St 274299 26 St od 04.09.2026. godine, pokrenut je prethodni 

postupak radi utvrđivanja uvjeta za otvaranje stečajnog postupka nad imovinom stečajnog dužnika 

Toplana Zenica d.o.o. društvo sa ograničenom odgovornošću, ul. Bulevar Kralja Tvrtka I broj 17, 

Zenica, MBS: 43-01-0008-19 i za privremenog stečajnog upravnika imenovan je Mehmed Vranac, 

Gornje Rosulje 44, Visoko. 

 

Na ročištu za ispitivanje uvjeta za otvaranje stečajnog postupka održanom dana 27.01.2026.god., 

privremeni stečajni upravitelj je izjavio da ostaje kod izvještaja podnesenog sudu dana 19.10.2026. 

godine. Navodi da stečajni dužnik nije u mogučnosti trenutno finansirati svoje poslovanje iz vlastitih 

sredstava odnosno da je platežno nesposoban. Obzirom da su mu transakcijski računi preko kojih je 

obavljao financijsko poslovanje blokirani a što je vidljivo iz izvještaja po računima poslovnog 

subjekta od dana 07.09.2026. godine u 14,45 sati izdatog od strane Centralne banke BIH, jedinstvenog 

registra računa u BIH. Organ ovlašten za zastupanje stečajnog dužnika je prijedlog za otvaranje 

stečajnog postupka nad stečajnim dužnikom podnio dana 12.06.2026. godine, dakle prije nastupanja 

platežne nesposobnosti.  

 

Privremeni stečajni upravnik navodi da je stečajni dužnik u zemljišne knjige i u katastar nekretnina, 

upisan kao vlasnik i posjednik nekretnina upisanih u zk.ul. br. 7240 KO Zenica. 

 

Dalje navodi da je uvidom u poslovne knjige stečajnog dužnika kao i u javne registre utvrđeno da  se 

stečajni dužnik iskazuje kao vlasnik većeg broja različitih pokretnih stvari koje će činiti stečajnu masu 

a koje se prevashodno sastoje od postrojenja za proizvodnju  i isporuku toplinske energije za područje 

Grada Zenica kao i ostalih pokretnih stvari, u vidu ostalih osnovnih sredstva a i jednog motornog 

vozila, te obzirom na obimnost pokretnih stvari stečajni upravnik je u svom izvještaju dostavio 

registar osnovnih sredstava stečajnog dužnika sa satanjem na dan 10.09.2026. godine.  

 

Nadalje, uvidom u poslovne knjige stečajnog dužnika utvrđeno je da isti iskazuje potraživanja prema 

firmi Nova Željezara Zenica doo u iznosu od 3.051.120,20 KM, koje je prijavio u stečajnu masu 

navedene firme, nad kojom je takođe u toku stečajni postupak pred ovim sudom. Te naknadno prema 

istoj firmi u istom postupku prijavio potraživanje u iznosu od 32.000.000,00 KM (energenti) te u 

iznosu od 29.208.000,00 KM (regresno potraživanje) što ukupno iznosi 64.259.120,00 KM. Važno 

je napomenuti da navedena potraživanja od strane stečajnog upravnika Nove Željezare Zenica doo 

još uvijek nisu ispitana, te se ista u ovoj fazi stečajnog postupka moraju uzeti sa oprezom i rezervom, 

obzirom da još nisu priznata odnosno u eventualnom sudskom postupku naknadno utvrđena kao 

osnovana. 

 

Privremeni stečajni upravnik procjenjuje da se poslovanje stečajnog dužnika može nastaviti u cjelini 

u vidu proizvodnje isporuke toplinske snergije za Grad Zenica, ali sa nešto reduciranim brojem 

radnika i to do dana 15.04.2027.godine, odnosno do okončanja grijne sezone za Grad Zenica, obzirom 

da je stečajni dužnik firma koja isporučuje toplinsku energiju prema Gradu Zenica, putem gradske 

firme JP Grijanje d.o.o. Zenica, sa kojom je dana 01.10.2026. godine zaključen Ugovor o zakupu 

tehnološke cjeline i ustupanju zaposlenika za potrebe proizvodnje isporuke toplinske snergije za Grad 

Zenica, za grijnu sezonu 2026/2027 točnije za period od 01.10.2026.god. do 15.04.2027. godine. Ovaj 

ugovor po mišljenju privremenog stečajnog upravnika koristi stečajnom dužniku kako sa stanovišta 

zaštite angažmana i redovnog održavanja strojeva potrebnih za proizvodnju i isporuku toplotne 

energije, tako i sa stanovišta samih radnika koji će biti radno angažovani u navedenom periodu, ali 

bez ikakvih troškova i umanjenja same stečajne mase, stečajnog dužnika u navedenom periodu. 

Stečajni dužnik nije u mogućnosti niti ovlašten zaključiti samostalan ugovor sa firmom JP Zenicagas 

d.o.o. Zenica za isporuku zemnog plina, obzirom da su računi stečajnog dužnika u blokadi. Ujedno 

će javna fiunkcija nastavka grijanja Grada Zenica u ovoj grijnoj sezoni biti zadovoljena i spriječene 

bilo kakve negativne konsekvence koje bi mogle proizići iz mogućnosti obustave proizvodnje 

toplinske energije za vrijeme grijne sezone. Pa prema tome privremeni stečajni upravnik je mišljenja 

da se poslovanje stečajnog dužnika na način u naprijed navedenim rokovima, može nastaviti, bez 

bojazni umanjenja stečajne mase i stvaranja dodatnih obaveza u navedenom periodu.  

 

Privremeni stečajni upravnik dalje navodi da procjenjuje da kod stečajnog dužnika postoji razlog za 

otvaranje stečajnog postupka, da je organ za zastupanje stečajnog dužnika prijedlog za otvaranje 

stečajnog postupka nad imovinom stečajnog dužnika podnio u roku, da stečajni dužnik ima imovinu  

koja je dovoljna da se pokriju troškovi otvaranja i vođenja stečajnog postupka, kao i da se poslovanje 

stečajnog dužnika u cjelini može nastaviti u toku prethodnog postupka. 

 

Zakonski zastupnik stečajnog dužnika izjavljuje da ostaje kod prijedloga za otvaranje stečajnog 

postupka nad imovinom stečajnog dužnika, da ema pitanja niti primjedbi na izvještaj privremenog 

stečajnog upravnika. 

 

Privremeni stečajni upravnik je predlažio da sud udovolji prijedlogu predlagatelja te da na osnovu 

iznesenog izvještaja privremenog stečajnog upravnika otvori stečajni postupak nad imovinom 

stečajnog dužnika. 

 

Stečajni postupak je postupak cjelokupnog unovčenja stečajne mase stečajnog dužnika. Iz pismenog 

izvještaja privremenog stečajnog upravitelja i navoda sa ročišta za ispitivanje uvjeta za otvaranje 

stečaja, jasno proističe platežna nesposobnost stečajnog dužnika član 6. Zakona o stečaju  („Službene 

novine F BiH”, broj:53/21). 

 

Kako postoji prijedlog  stečajnog dužnika i utvrđeni su razlozi za otvaranje stečajnog postupka, a 

predlagatelj je ostao kod prijedloga koji je dopušten, te kako se prema izjavi privremenog stečajnog 

upravnika iz stečajne mase mogu namiriti troškovi stečajnog postupka, odlučeno je kao u izreci 

rješenja.  

 

Sud je pored navedenog, ovim rješenjem odredio dan i čas otvaranja postupka, imenovao stečajnog 

upravnika sa liste stečajnih upravnika, pozvao povjerioce stečajnog dužnika da prijave potraživanja i 

povjerioce sa pravom osiguranja da obavijeste stečajnog upravnika o svom pravu, te dužnike 

stečajnog dužnika da bez odlaganja izmire svoja potraživanja i odredio i dan i čas za koji je zakazano 

ispitno i izvještajno ročište, a sve u skladu sa članom 104., 105., 106. Zakona o stečaju, budući da je 

naprijed navedeno i potrebno da sadrži rješenje o otvaranju stečajnog postupka.  

 

Sud je naredio upis oznake „u stečaju“ uz naziv stečajnog dužnika u skladu sa članom 108. Zakona o 

stečaju i upis zabilježbe stečajnog postupka. 

 

 

POUKA O PRAVNOM LIJEKU:                                       Sutkinja: 

Protiv ovog rješenja stečajni dužnik                                                                               Marina Šapina 

može uložiti žalbu u roku od 8 (osam)      

dana po prijemu rješenja Kantonalnom 

sudu Zenica, a putem ovoga suda. 


